
OʻZBEKISTONDA XALQARO MOLIYAVIY 
INSTITUTLARNING YASHIL 

MOLIYALASHTIRISH JARAYONIDAGI ROLI VA 
STRATEGIK YO‘NALISHLARI

Gulmira Axmadjonova Xabibulla qizi
O‘zbekiston Respublikasi Bank-moliya 

akademiyasi tayanch doktoranti

Annotatsiya: Maqolada Oʻzbekiston Respublikasida yashil iqtisodiyotni rivojlantirish doirasida xalqaro moliyaviy 
institutlarning Oʻzbekistondagi loyihalarga ajratgan grantlari va texnik yordam dasturlari tahlil qilinadi. Tadqiqot davomida 
Oʻzbekistonda yashil moliyalashtirish mexanizmlarining joriy etilishi, ularning ijtimoiy-iqtisodiy samaradorligi va ekologik 
barqarorlikka ta’siri baholanadi. Xalqaro institutlar tomonidan taklif etilgan strategik yo‘nalishlar uglerod neytrallikka 
erishish, qayta tiklanuvchi energiya manbalarini kengaytirish, yashil obligatsiyalar bozorini rivojlantirish kabi yo‘nalishlar 
oʻrganiladi. Ish natijalariga asoslanib, Oʻzbekistonda yashil moliyalashtirish siyosatini takomillashtirish va xalqaro moliyaviy 
institutlar bilan samarali hamkorlikni rivojlantirish bo‘yicha amaliy tavsiyalar ishlab chiqilgan.

Kalit soʻzlar: Yashil moliyalashtirish, xalqaro moliyaviy institutlar, ekologik investitsiyalar, qayta tiklanuvchi energiya, 
yashil obligatsiyalar, iqlim o‘zgarishi, moliyaviy barqarorlik, uglerod neytralligi, strategik yo‘nalishlar, ekologik risklarni 
boshqarish.

Abstract: The article analyzes grants and technical assistance programs allocated by international financial institutions 
for projects in Uzbekistan within the framework of the development of a green economy in the Republic of Uzbekistan. 
The study will assess the implementation of green financing mechanisms in Uzbekistan, their impact on socio-economic 
efficiency and environmental stability. Strategic directions proposed by international institutions are being explored, such 
as achieving carbon neutrality, expanding renewable energy sources and developing a green bond market. Based on the 
results of the work, practical recommendations were developed to improve the green financing policy in Uzbekistan and 
develop effective cooperation with international financial institutions.

Key words: Green finance, international financial institutions, green investments, renewable energy, green bonds, climate 
change, financial stability, carbon neutrality, strategic directions, environmental risk management.

Аннотация: В статье анализируются гранты и программы технической помощи, выделяемые международными 
финансовыми институтами на проекты в Узбекистане в рамках развития зеленой экономики в Республике 
Узбекистан. В ходе исследования будет оценено внедрение механизмов зеленого финансирования в Узбекистане, 
их влияние на социально-экономическую эффективность и экологическую стабильность. Изучаются стратегические 
направления, предложенные международными институтами, такие как достижение углеродной нейтральности, 
расширение возобновляемых источников энергии и развитие рынка зеленых облигаций. По результатам 
работы разработаны практические рекомендации по совершенствованию политики зеленого финансирования в 
Узбекистане и развитию эффективного сотрудничества с международными финансовыми институтами.

Ключевые слова: Зеленые финансы, международные финансовые институты, экологические инвестиции, 
возобновляемые источники энергии, зеленые облигации, изменение климата, финансовая стабильность, 
углеродная нейтральность, стратегические направления, управление экологическими рисками.

K I R I S H
Bugungi kunda iqlim o‘zgarishining keskinlashuvi, tabiiy resurslardan oqilona foydalanish zarurati va ekologik 

xavfsizlik masalalari global miqyosda eng muhim ustuvor yo‘nalishlardan biri sifatida maydonga chiqmoqda. 
Shu nuqtayi nazardan, yashil moliyalashtirish konsepsiyasi nafaqat rivojlangan, balki rivojlanayotgan davlatlar, 
jumladan, Oʻzbekiston uchun ham strategik ahamiyat kasb etmoqda.

Oʻzbekistonda barqaror rivojlanishni ta’minlash, ekologik toza texnologiyalarni joriy etish va energiya 
samaradorligini oshirish borasida olib borilayotgan islohotlarda xalqaro moliyaviy institutlarning roli beqiyosdir. 

Jahon banki, Yevropa tiklanish va taraqqiyot banki, Osiyo taraqqiyot banki kabi institutlar tomonidan ajratilayotgan 
kreditlar, grantlar va texnik ko‘maklar mamlakatning yashil iqtisodiyotga o‘tishida muhim moliyaviy tayanch 
bo‘lib xizmat qilmoqda.

O‘zbekistonning 2030-yilgacha boʻlgan ijtimoiy-iqtisodiy rivojlanish strategiyasini taʼminlashda barqaror 
rivojlanishga erishish vositalari hisoblangan iqtisodiy, ijtimoiy va ekologik komponentlarni oʻzaro muvofiqlashtirish 
murakkab vazifa hisoblanadi. Iqtisodiy va ijtimoiy komponentlar jamiyat oldiga bir avlod mobaynida adolatga 
erishish va aholining kambagʻal guruhlariga maqsadli yordam koʻrsatish kabi yangi vazifalarni qoʻymoqda. 
Iqtisodiy va ekologik komponentlarning atrof-muhitga tashqi taʼsiri qiymatini baholashning zarurligi bilan bogʻliq 
yangi gʻoyalar va yondashuvlarning shakllanishiga olib keladi. Barqaror iqtisodiy rivojlanishning ijtimoiy va 
ekologik komponentlari esa avlodlar oʻrtasida tenglikni taʼminlash kabi masalalarning dolzarbligini yanada 
oshirmoqda.

Mamlakatimizda “Yashil iqtisodiyot” asosida barqaror rivojlanishni taʼminlashda Oʻzbekiston Respublikasi 
Prezidenti tomonidan 2019-yil 4-oktyabrda tasdiqlangan “2019–2030-yillarda O‘zbekiston Respublikasini 
«Yashil» iqtisodiyotga o‘tish strategiyasini tasdiqlash to‘g‘risida”gi PQ-4477-son1 qarori muhim dasturiy amal 
hisoblanadi. “Yashil iqtisodiyot”ga oʻtishning muhim vazifalari qatoriga iqtisodiyotning energiya samaradorligini 
oshirish va tabiiy resurslarni oqilona isteʼmol qilish kiradi. Ushbu belgilangan maqsadli indikatorlarga 
texnologiyalarni modernizatsiya qilish va moliyaviy mexanizmlarni rivojlantirish orqali erishiladi. 2030-yilgacha 
boʻlgan davrda strategiyani amalga oshirish jarayonida yalpi ichki mahsulot birligiga issiqxona gazlarining 
solishtirma chiqindilari 2010-yil darajasidan oʻn foizga kamayadi, aholi va iqtisodiyot tarmoqlarining yuz 
foizga qadar zamonaviy, arzon va ishonchli elektr taʼminotidan foydalanish taʼminlanadi. Ekologik jihatdan 
yaxshilangan motorli yoqilgʻi va avtomobil ishlab chiqarish hamda ulardan foydalanish kengaytiriladi, elektr 
transporti rivojlanadi2. Yuqoridagi vazifalarni ta’minlashda mazkur maqola ma’lum darajada xizmat qiladi.

M A V Z U G A  O I D  A D A B I Y O T L A R  S H A R H I
T.V.Vashalovaning “Экологические основы природопользования. Устойчивое развитие” nomli 

qo‘llanmasida “Yashil iqtisodiyot”ga o‘tishning dolzarbligi va zarurligi quyidagi omillar bilan belgilanadi:
- atrof-muhitning ifloslanishi va tabiiy resurslar tugashining salbiy oqibatlarini kamaytirish maqsadida 

iqtisodiyotda texnologik modernizatsiyalashni amalga oshirishni zarurligi;
- uglevodorod xom-ashyosi va uning pirovard mahsulot qiymatidagi ulushiga bogʼliqligini qisqartirish 

asosida iqtisodiyot raqobatbardoshligini oshirish;
- katta multiplikativ samaraga ega bo‘lgan yuqori texnologiyali tarmoqlarni yangilash imkonini beruvchi 

yashil innovatsiyalarni qo‘llash;
- past uglerodli iqtisodiyotga o‘tish jarayonida uglevodorodga bogʼliqlikni qisqartirish.
Yuqorida qayd etilganidek, jahonda “Yashil iqtisodiyot”ni rivojlantirish tashabbusi 2008-yilda UNEP 

tomonidan ilgari surilgan bo‘lib, quyidagi umumiy tamoyillarga asoslanadi:
ekologiya bilan bogʼliq muammolarni milliy va xalqaro darajada baholash va birinchi kun tartibiga aylantirish;
“Yashil” ishchi o‘rinlarni yaratish hisobidan aholi bandligini taʼminlash va tegishli chora-tadbirlarni ishlab 

chiqish;
barqaror rivojlanishga erishish uchun bozor mexanizmidan foydalanish.
Barqaror rivojlanish konsepsiyasiga nisbatan iqtisodiy yondashuvga Ye.R.Lindal va J.R.Xikslar asos 

solishgan (D.B.Smirnov (2015)). Xiks-Lindal yalpi daromadlarning maksimal oqimi nazariyasiga muvofiq 
daromad yalpi kapitalni saqlab qolgan holda yaratilishi zarur. Bunda cheklangan resurslar va ekologik (tabiiy 
resurslar, energiya va materiallarni tejovchi) texnologiyalardan oqilona foydalanish, ekologik mahsulotlar 
yaratish, chiqindilarni boshqarish nazarda tutiladi. Ushbu masalani hal etishdagi bosh muammo qaysi kapital 
(jismoniy, tabiiy yoki inson kapitali) saqlanib qolishi va turli xil kapital turlari qanchalik o‘zaro o‘rin almashinishi 
hamda ushbu aktivlar (ekologik resurslar) qiymatini baholash muammosi hisoblanadi.

Atrof muhit iqtisodiyoti va ekologiya iqtisodiyotining rivojlanishi asosida ilgari surilgan tamoyillarning 
iqtisodiy siyosatga joriy etilishi natijasida “Yashil iqtisodiyot” tushunchasi shakllana boshlagan. Ilk bor “Yashil 
iqtisodiyot” atamasi 1989-yilda Buyuk Britaniyalik atrof-muhit iqtisodchilari tomonidan “Yashil iqtisodiyotni 
rivojlantirish rejasi” deb atalgan, hukumat uchun yozilgan hisobotda qo‘llanilgan3. 

“Yashil iqtisodiyot” tushunchasining nisbatan to‘liq ta’rifi BMTning Atrof muhitni muhofaza qilish dasturi 
(UNEP) tomonidan ishlab chiqilgan. Unda “Yashil iqtisodiyot”-bu insonlar farovonligi va ijtimoiy tengligining 

1	 https://lex.uz/docs/-4539502
2	 O‘zbekiston Respublikasi Prezidentining 2019 yil 4-oktyabrdagi “2019—2030-yillar davrida
3	 Blueprint for a Green Economy: David Pearce, Anil Markandya and Edward B. Barbier. Earthscan, London, Great Britain, 1989. 192 pp

yaxshilanishi, ekologik risklar va ekologik taqchilliklarni sezilarli darajada kamaytirishga olib keladigan 
iqtisodiyotdir, deb keltirilgan4. 

Iqtisodiy fanlar doktori, professor M.Pardayevning fikricha, “Yashil iqtisodiyot” bu iqtisodiy tizim hisoblanib, 
uning bosh maqsadi sayyoramizning ekologiyasi va uni saqlab qolish bilan birga iqtisodiyotning barcha 
sohalarini rivojlantirishga qaratilgandir5. 

“Yashil iqtisodiyot” tushunchasining mohiyatini yoritib berishda umum qabul qilingan yondashuvlarning 
mavjud emasligi “Yashil iqtisodiyot” konsepsiyasinig hali shakllanish bosqichida ekanligidan dalolat beradi. 
Ushbu konsepsiya iqtisodiyot tarmoqlari, “Yashil iqtisodiyot” nazariyasi, tamoyillari yoki “Yashil iqtisodiyot” 
siyosatiga nisbatan ham qo‘llanilishi mumkin.

T A D Q I Q O T  M E T O D O L O G I YA S I
Yashil energiya konsepsiyasi so‘nggi o‘ttiz yillikdan beri butun dunyo uchun strategik barqaror energiyaning 

shakllanishi jarayoni sifatida dolzarb masalaga aylangan hamda butun dunyo mamlakatlarining birinchi darajali 
barqaror iqtisodiy rivojlanish tizimiga o‘tish uchun katta qiziqish uyg‘otdi. Atrof-muhitga salbiy ta’sirni kamaytirish, 
Yashil energiyaning iqtisodiyotdagi ahamiyati nuqtayi nazaridan, barqarorlikni ta’minlash bo‘yicha tadqiqotchilar 
ushbu sohada ko‘plab barqaror rivojlanish muammolarining ko‘p o‘lchovlarini tushuntirish uchun tobora ko‘proq 
foydalanilmoqda hamda iqtisodiy rivojlanishning yangi mexanizmlariga aniqlik kiritilmoqda. Sanoat iqtisodiyotini 
barqaror rivojlanishni ta’minlash butun dunyo mamlakatlari rivojlanishining asosiy strategiyalaridan biri 
hisoblanadi. Bu mexanizmlar barqarorlikka erishish uchun katta miqdorda energiya sarfini talab qiladigan 
jarayondir. Shunga qaramay, bunday tabiiy resurslardan ortiqcha foydalanish jiddiy ekologik muammolarni 
keltirib chiqarmoqda va havoda zaharli gazlar konsentratsiyasini oshirish hisobiga inson salomatligiga va 
ekologiyaga salbiy ta’sir ko‘rsatmoqda.

Iqtisodiy faoliyatni qayta ko‘rib chiqish va qayta loyihalash jarayonida eski jarayonlarni ayblash yoki voz 
kechish shart emas – ular katta taraqqiyotni, o‘sha paytdagi katta o‘zgarishlarni, jamiyat ehtiyojlarini qondirish 
maqsadida o‘z faoliyatini olib borgan. Bugungi kunda barqaror rivojlanish mexanizmini to‘g‘ri tanlanganligi 
juda muhimdir, chunki tadqiqot metodologiyasi har qanday tadqiqotda doimo asosiy o‘rinni egallaydi. Noto‘g‘ri 
tanlangan tadqiqot metodologiyasi butun ishga zarar etkazishi va tadqiqot jarayonini sekinlashtirishi mumkin. 
“Yashil” iqtisodiyotga o‘tish “Yashil loyihalar”ga hayotiylik sikli davomida qo‘shimcha investitsiyalar jalb 
etishni talab etadi. Hozirgi vaqtda dunyo mamlakatlari “Yashil loyihalar”ni davlat tomonidan moliyalashtirish 
amaliyotidan sohaga xususiy investorlarni faol jalb etish amaliyotiga o‘tishga harakat qilishmoqda.

T A H L I L  V A  N A T I J A L A R
Bugungi kunda energiya bilan bog‘liq ikkita muammo barqaror rivojlanish darajasiga bevosita bog‘ligini 

ko‘rish mumkin. Birinchisi, atrof-muhitga ta’siri past va emissiya quvvati past bo‘lgan energiya ta’minotini 
barqaror tarzda qanday ta’minlash bo‘lsa, ikkinchisi – barqaror energiya rivojlanishiga to‘siqlarning yuqoriligi 
va bunday to‘siqlarni hal qilishning eng samarali usulini aniqlashdir. Barqaror rivojlanish darajasini orttirish 
yuzasidan barqarorlik maqsadlari va qadriyatlariga mos kelishi kerak bo‘lgan tarzda qayta qurish rejasi ishlab 
chiqilmoqda.

Yashil investitsiyalarni moliyalashtirishning an’anaviy va noan’anaviy manbalari. “Yashil” iqtisodiyotni 
moliyalashtirish dastaklarining keng tarqalgan turlaridan biri “yashil obligatsiyalar” hisoblanadi. “Yashil 
obligatsiyalar” ilk marta Yevropa investitsiya banki tomonidan emissiya qilingan bo‘lib, ular bu vaqtda “Iqlimni 
muhofaza qilish obligatsiyalari”, keyinchalik “Iqlim obligatsiyalari” va hozirgi vaqtda esa umumlashtiruvchi nom 
bilan “Yashil obligatsiyalar” deb atala boshlandi. Qarz oluvchi obligatsiyani muddati davomida foizlari bilan 
so‘ndiradi. “Yashil obligatsiyalar”ning boshqa obligatsiyalardan farqli jihati shundaki, jalb etilgan mablag‘lar 
tiklanadigan energiya, energiya samaradorligini oshirish, ekologik toza transport yoki issiqxona gazlarini 
chiqarish hajmini qisqartirish bilan bog‘liq loyihalarga sarflanadi. Dastlab turli mamlakatlarda ekologik loyihalar 
uchun mablag‘lar jalb etish uchun qimmatbaho qog‘ozlar emissiya qilingan bo‘lsa-da, moliyaviy resurslarni 
xarajat qilish yo‘nalishlari muayyan turdagi obligatsiyalar chiqarish bilan bog‘lanmagan. 2008-yilda Xalqaro 
tiklanish va taraqqiyot banki shu turdagi qimmatbaho qog‘ozlarni “Yashil obligatsiyalar” nomi bilan chiqardi. 
Bank mutaxassislari chiqarilgan qimmatbaho qog‘ozlarni joylashtirishdan tushgan mablag‘larni yo‘naltirish 

4	 Нaвстречу “Зеленой” экономике: пути к устойчивому рaзвитию и искоренению бедности / Штaйнер A., Aйрис Р., Бэссa С. И др: 
ЮНЕП/Грид Aрендaль, 2011. C. 17

5	 https://zarnews.uz/ ma’lumotlari

lozim bo‘lgan loyihalarni ekologik mezonlarga qanchalik javob berishini aniqlash maqsadida norvegiyalik 
ekolog mutaxassislarni taklif etishdi. “Yashil loyihalar” barqaror rivojlanish maqsadlariga mos ravishda quyidagi 
yo‘nalishlar va obyektlar bo‘yicha guruhlarga ajratiladi (1-jadval).

1-jadval. “Yashil loyihalar”ni investitsiyalash yo‘nalishlari6.
Investitsiyalash sohasi Investitsiyalash obyektlari Investitsiyalash maqsadi

Yadro energiyasi

Elektrenergiya va isitish
Past uglerodli, energiya samaradorligi 
yuqori energiya manbalaridan 
foydalanish

Gidroenergetika

Shamol energiyasi

Geotermal energiya

Bioenergetika

Atmosfera
“Aqlli” filtrlar

Atmosferaga chiqarilayotgan chiqindilar 
miqdori va xavfini kamaytirishPast uglerodli obyektlar

Suv resurslari
“Aqlli” tozalash inshootlari

Suvga chiqarilayotgan chiqindilar
miqdori va xavfini kamaytirishChiqindilarni biokimyoviy usullar bilan 

yo‘qotish

Issiqxona samarasi

Ishlab chiqarishning past uglerodli usullari

Issiqxona gazlari miqdorini kamaytirishTozalash inshootlari

Ozon qatlami kengayishining oldini olish

Elektrenergiya iste’moli Tejamkor energiya resurslari Energiya iste’moli miqdorini kamaytirish

Suv iste’moli Suv resurslarini tejab iste’mol qiluvchi 
obyektlar Suv iste’moli miqdorini kamaytirish

Quruqlik obyektlaridan 
foydalanish

Yer resurslaridan oqilona foydalanish

Yer, o‘rmon va tog‘ resurslari iste’molini 
qisqartirish

O‘rmon resurslaridan oqilona foydalanish

Tog‘-kon faoliyatining salbiy oqibatlarini 
kamaytirish

Transport va tashish

Transport uchun past uglerodli xom ashyo 
ishlab chiqarish Logistikadan foydalanish koeffitsiyentini 

oshirish va atmosferaga chiqindilar 
chiqarishni kamaytirishEkologik optimal logistika zanjiri

Yoqilg‘i resurslaridan oqilona foydalanish

IT va telekommunikatsiya
Sovutish tizimini takomillashtirish

Axborot xizmatlari va uskunalarining 
atrof-muhitga ta’sirini kamaytirishEnergiya iste’molini qisqartirish

Sanoat infratuzilmasi

Infratuzilma obyektlarini zamonaviy ekologik 
talablarga moslashtirish Infratuzilma obyektlarining ekologik 

samaradorligini oshirishInfratuzilma obyektlarida resurslardan 
foydalanishni optimallashtirish

Mutaxassislar fikricha, “Yashil loyihalar”ga jalb etilayotgan davlat va xususiy investitsiyalar nisbati 1:5 
nisbatda bo‘lishi zarur. Xitoyda esa ichki “Yashil loyihalar”ni moliyalashtirishda 10–15% davlat budjeti mablag‘lari 
va 85–90% xususiy mablag‘lardan foydalanish qoidasiga amal qilinadi. Shuning uchun xususiy investitsiyalarni 
“Yashil loyihalar”ga jalb etishdagi risklarni an’anaviy loyihalarni moliyalashtirishda duch kelinadigan risklar 
darajasiga qadar minimallashtirish maqsadga muvofiq. Dunyo amaliyotida xususiy investitsiyalarni “Yashil 
loyihalar”ga jalb etishni rag‘batlantirishning turli usullari va dastaklaridan keng foydalaniladi (2-jadval).

6	  Manba: Rasmiy sayt ma’lumotlari asosida muallif tomonidan shakllantirildi.

2-jadval. “Yashil loyihalar”ni moliyalashtirish maqsadida xususiy investorlarni qo‘llab-quvvatlash dastaklari va 
usullari7.

Qo‘llab-quvvatlash choralari “Yashil loyihalar”ni moliyalashtirish dastaklari va usullari

Davlat tomonidan tartibga solish
Dastaklari

Soliq imtiyozlari
Standartlarni joriy etish
Atrof-muhitga zarar keltiruvchi kompaniyalarni qo‘llab-
quvvatlashdan voz kechish

Usullari
Imtiyozli tariflar
Tiklanadigan energiya uchun kvotalar

Davlat tomonidan moliyalashtirish Dastaklari
Grantlar
Subsidiyalar
Ekologik dasturlar

Kreditlash
Dastaklari

Loyihaviy moliyalashtirish
Qarz fondlari
“Yashil” obligatsiyalar

Usullari Imtiyozli kredit stavkalari

Risklarni pasaytirish Dastaklari

Kredit kafilligi va kafolatlar
Sug‘urtalash

Ayirboshlash kursi va foiz stavkasining volatilligidan himoyalash

“Yashil loyihalar”ni investitsiyalashda soliq imtiyozlarini joriy etish emitentlar va investorlar uchun iqtisodiy 
samaradorlik nuqtayi nazaridan jozibador hisoblanadi. Amaliyotda emitentlar va investorlar uchun qo‘llaniladigan 
soliq imtiyozlarining quyidagi turlari mavjud:

soliqqa tortiladigan kreditli obligatsiyalar. Obligatsiyalarning ushbu turi investorlar foiz to‘lovlari o‘rniga 
soliqqa tortiladigan kredit olishlarini, shu sababdan emitentlar obligatsiyalar bo‘yicha foiz to‘lamasliklarini 
bildiradi.

bevosita subsidiyalanadigan obligatsiyalar. Emitentlar o‘z sof foiz to‘lovlarini subsidiyalash uchun 
hukumatdan pulli chegirmalar olishadi;

soliqqa tortilmaydigan obligatsiyalar. Investorlar “yashil obligatsiyalar”dan olinadigan foizlardan daromad 
solig‘i to‘lashmaydi.

Misol uchun, Braziliyada shamol energiyasi bo‘yicha loyihalarni moliyalashtirish soliqlardan ozod qilingan;
davlat tomonidan talabni rag‘batlantirish orqali “Yashil obligatsiyalar” bozorini rivojlantirish;
davlat ijtimoiy jamg‘armalarida “Yashil loyihalar”ga investitsiya sarflashga kvota ajratish. Davlat pensiya 

va ijtimoiy ta’minot jamg‘armalari mablag‘larining muayyan qismini qayd etib qo‘yilgan daromadga ega “yashil 
obligatsiyalar”ga yo‘naltirishga ruxsat beradi;

banklar tomonidan “Yashil loyihalar”ni investitsiyalashga mablag‘lar ajratishni kvotalash.
Global miqyosda yashil moliyalashtirishni amalga oshirish 15 yildan ziyod vaqtdan buyon rivojlanib 

kelmoqda hamda arzon va toza energiya, shaharlar, aholi punktlari barqarorligi, iqlim o‘zgarishiga qarshi 
kurashish va tabiiy resurslardan oqilona foydalanish bo‘yicha Barqaror rivojlanish maqsadlariga erishishga 
yordam beradi. Seminar davomida yashil moliyalashtirishning mavjud mexanizmlari tahlil qilindi, O‘zbekistonda 
iqlimga maqbullashtirilgan qishloq xo‘jaligini rivojlantirish uchun moliyalashtirish modellarini ishlab chiqishga 
innovatsion yondashuvlar muhokama qilindi.

Ko‘rib chiqilgan muammolarni o‘rgangan holda, yurtimizda olib borilayotgan investitsion siyosatning aynan 
ekologiyani yaxshilashga qaratilgan dasturlari tahlilini amalga oshirdik va ular bo‘yicha atroflicha yondashuv va 
fikrlarni taqdim etamiz. Bunda biz neft qazib chiqarish va uning atrofga yetkazadigan zararlari va oqibatlariga 
to‘xtalamiz. Olingan ma’lumotlarni esa muqobil elektr stansiyalarning yillik elektr energiyasi ishlab chiqarish 
hajmlari, ularga kiritilgan investitsiya hajmlari va samaradorliklari bilan taqqoslab, tegishli xulosalarni beramiz.

Insonning barcha faoliyati orasida qazilma yoqilg’ining yonishi yer biosferasida uglerodning doimiy 
to‘planishiga eng katta hissa qo‘shadi. Xalqaro energetika agentligi va boshqalarning ta’kidlashicha, neft va 
gazdan foydalanish rekord darajadagi 63% (19 milliard tonna) dan 43,4 milliard (BT) CO2 atmosferaga 2019 
yil davomida barcha energiya manbalaridan chiqarilgan. Jami emissiya deyarli har yili 2.1% yuqorilamoqda.

7	  Manba: Rasmiy sayt ma’lumotlari asosida muallif tomonidan shakllantirildi.

Har yili u yoki bu sabablarga ko‘ra dunyo okeaniga 2 dan 10 million tonnagacha neft tashlanadi. Sun’iy 
yo‘ldoshlardan olingan aerofotosuratlar okean yuzasining deyarli 30% neft plyonkasi bilan qoplanganligini qayd 
etdi. Bir litr neft 40 ming litr dengiz suvini kisloroddan mahrum qiladi. Bir tonna neft 12 km2 okean yuzasini 
ifloslantiradi.

Masalaning boshqa tomonida esa ular berayotgan ekologik zararlar ham turadi.
Endi so‘zimizni ekologiyaga eng kam miqdorda zarar beruvchi hamda dunyo hamjamiyati tomonidan ilgari 

surilayotgan “Yashil” energetika bilan davom ettiramiz va qarama-qarshilikning natijalarini tahlil qilamiz (1-rasm).

1-rasm. Qayta tiklanuvchi energiya manbalari tomonidan yillik elektr energiyasi ishlab chiqarish hajmlari.

Yuqorida keltirilgan 2019–2023-yillar oralig’idagi “Yashil” energetika manbalari orasida eng kichik raqamlar 
shamol energiyasiga to‘g’ri kelmoqda va qolganlariga taqqoslaganda eng past o‘sish ko‘rsatkichlariga ega. 
Tahlil qilingan 5 yil oraliqda shamol energiyasi qiymatlari 5-15 mln kv\soat energiyani tashkil etgan. QES 
loyihalari bir qadar istiqbolli bo‘lgani uchun Xitoy, BAA, Yaponiya davlatlari tomonidan kiritilgan investitsiyalar 
2021-yilda qayd etilgan 49 mln kv\soat elektr energiyasini 2023-yilga kelib qariyb 10 barobarga oshishiga 
sabab bo‘ldi. Gidro energetika esa avvaldan eng samarali va tashkil etish osonligi bilan ajralib turgan. Bundan 
tashqari suv resurslari bilan ta’minlanganlik darajasi ham GES larda ishlab chiqarilayotgan elektr energiyasining 
yuqori hajmlarini ta’minlab turibdi va kuzatuv olib borilgan 5 yil ichida 1900 megavattlik ko‘rsatkichdan 2400 
megavattlik pog’onaga chiqa olganini ko‘rib turibmiz.

Demak, O‘zbekistonda aholi soni va tashkil etilayotgan korxonalar sonining yildan yilga oshib borishi elektr 
energiyaga bo‘lgan talabni va o‘z navbatida atrof-muhitga yetadigan zarar miqdorini o‘sib borishiga turtki bo‘ladi. 
Kun sayin o‘sib borayotgan ekologik muammolarni bartaraf etishda “Yashil” iqtisodiyotga o‘tish zaruriyatini 
keltirib chiqarmoqda. Mamlakatimizda ham ana shunday ishlarning xususiy kapital hamda davlat sherikchiligida 
olib borilayotganini e’tirof etishimiz lozim. “Yashil” moliyalashtirishning ahamiyati oshib borayotgan hozirgi kun 
iqtisodiyoti barqaror rivojlanishni aynan mana shu “Yashil” loyihalarda ko‘rmoqda.

X U L O S A  V A  T A K L I F L A R
Shunday qilib yashil iqtisodiyot deganda, inson hayoti va sog’lig’i uchun zarur bo‘lgan resurslarni, atrof-

muhit va ekologiyani bir butun holda saqlab qolib ishlab chiqarish va xizmat ko‘rsatish sohalari bilan bog’liq  
iqtisodiyotni yanada rivojlantirishni amalga oshirishga asoslangan iqtisodiy faoliyatning yangi yo‘nalishi 
tushuniladi. Bunda quyidagi tadbirlarni amalga oshirish lozim bo‘ladi:

Birinchidan, aholining ehtiyojlarini qondirib, ularning farovonligi, yashash darajasi va sifatini oshirish uchun 
moddiy ne’matlarni yaratishni barqaror ravishda ekologiya va atrof-muhitga zarar yetkazmasdan ko‘paytirib 
borish lozim.

Ikkinchidan, ishlab chiqarish va iqtisodiyotni rivojlantirish uchun energiya resurslari kerak bo‘ladi, bularni 
qayta tiklanadigan energiya manbalari hisobidan ko‘paytirish, jamoat transportini ham elektr quvvati bilan 
yuradiganlariga almashtirish, energiyani tejaydigan binolarni barpo qilish kabi yo‘nalishlarda ishlarni olib borish.

Uchinchidan, atrof muhitga zararli gazlarni chiqarmaydigan, atrof-muhitni asraydigan, ekologik toza 
texnologiyalarni yaratish orqali ekologik toza mahsulotlarni yetishtirish masalasiga ham alohida ahamiyat 
berish lozim bo‘ladi.

To‘rtinchidan, bir tomondan, tabiatdagi barcha resurslar cheklangan bir paytda inson ehtiyojlari cheksizligini 
inobatga olib, ularning muvofiqligini ta’minlash maqsadida ne’matlarni ishlab chiqarishni kengaytirishni tabiiy 
resurslarni kamaytirmasdan amalga oshirish choralarini ham ko‘rish dolzarb masalalar sirasiga kiradi.

Beshinchidan, aholining doimiy o‘sib borayotgan ehtiyojlarini qondirish uchun qancha ishlab chiqarish, 
qanday ishlab chiqarish, kimga mo‘ljallab ishlab chiqarish masalasiga atrof-muhitni asragan holda katta 
ahamiyat beriladi.

Tadqiqotlarimiz doirasida quyidagi takliflarni keltirib o‘tishimiz mumkin:
Milliy «Yashil moliyalashtirish strategiyasi» ishlab chiqilsin, bunda xalqaro institutlar bilan hamkorlik, 

ekologik mezonlar, monitoring tizimlari va moliyaviy rag‘batlantirish mexanizmlari nazarda tutilsin.
Xalqaro institutlar bilan uzoq muddatli sheriklik memorandumlarga asoslangan aloqalar kengaytirilsin va 

sohalar bo‘yicha (energetika, transport, qishloq xo‘jaligi) maxsus “Yashil fond”lar tashkil etilsin.
Milliy bank tizimida yashil kreditlar liniyalari yo‘lga qo‘yilsin, bu borada xalqaro institutlar bilan hamkorlikda 

maxsus kreditlash standartlari ishlab chiqilsin.
Mahalliy investorlar va tadbirkorlar uchun yashil loyihalarga subsidiya va soliq imtiyozlari taklif etilsin.
Yashil moliyalashtirish bo‘yicha malakali kadrlar tayyorlash va ilmiy tadqiqotlar qo‘llab-quvvatlansin — bu 

borada xalqaro institutlar bilan akademik hamkorlikni yo‘lga qo‘yish maqsadga muvofiq.
Yashil obligatsiyalar bozorini rivojlantirish orqali xalqaro moliyaviy oqimlardan kengroq foydalanish 

imkoniyati yaratilishi kerak.

